
1. TECNOLOXÍA

1.1 A tecnoloxía e os produtos tecnolóxicos

A tecnoloxía é o conxunto de coñecementos, técnicas e habilidades que lles permiten ás 
persoas satisfacer as súas necesidades e resolver problemas.  Axuda ao ser  humano a 
evolucionar e dá lugar a grandes cambios sociais, económicos e ambientais.

Un produto tecnolóxico é a resposta que deu o ser humano a unha necesidade ou a un 
problema empregando a tecnoloxía. Por exemplo, unha lavadora ou un coche son produtos 
tecnolóxicos.

1.2 O proceso tecnolóxico

O  proceso  tecnolóxico é  o  conxunto  de  operacións  necesarias  para  idear,  deseñar  e 
construír de forma ordenada, lóxica e funcional un produto tecnolóxico. 

1.2.1 As fases do proceso tecnolóxico

As fases do proceso tecnolóxico coñécense co nome de  método de proxectos e son as 
seguintes:

1ª fase: análise

• Identificación  do  problema  ou  da 
necesidade.  Exprésase  o  problema  ou  a 
necesidade de forma clara, do mesmo xeito 
que as características ou as condicións que 
debe cumprir a solución.

• Procura  de  información  e  investigación. 
Recompílase,  analízase  e  selecciónase  a 
información  relacionada  coas  distintas 
posibilidades de resolver o problema.

• Proposta de solucións.  Póñense en común 
as distintas propostas entre os membros do 
equipo de traballo para avalialas e chegar á 
elección da solución adecuada. 

• Elección  da  solución.  Debe  elixirse  a 
solución  máis  axeitada  tendo  en  conta 
criterios relativos á construción, aos custos 
e ao desenvolvemento sostible.

TECNOLOXÍA, DIXITALIZACIÓN E ROBÓTICA/1. TECNOLOXÍA Páxina 1

“O método de proxectos” (elaboración propia)



2ª fase: deseño

• Deseño da solución elixida. Realízanse debuxos, esquemas ou planos da solución 
elixida, primeiro á man alzada e logo con máis detalle.

• Planificación do traballo. Elíxense os materiais, as técnicas e as ferramentas que 
se  van  utilizar,  divídese  o  traballo  en  tarefas  menores,  planifícase  o  tempo 
destinado a cada operación e repártese o traballo e ordénanse as súas secuencias.

• Elaboración  do  presuposto.  Inclúese  unha  previsión  dos  materiais  que  se  van 
utilizar e o custo que teñen.

3ª fase: construción

• Preparación de pezas. Aplícanse as técnicas necesarias para a fabricación de cada 
peza.

• Montaxe  das  partes.  Realízase  a  montaxe  de  todas  as  pezas  que  forman  o 
proxecto.

4ª fase: avaliación

• Comprobación do resultado.  Compróbase se o produto realizado funciona e se 
responde  á  súa  finalidade,  avalíase  a  estética  do  produto  e,  se  é  necesario, 
propóñense modificacións e melloras.

• Elaboración da memoria. Elabórase unha memoria do proxecto para recoller toda a 
información do proceso realizado.

• Presentación e avaliación. Exponse o traballo e sométese á valoración de persoas 
externas ao grupo.

1.2.2 Documentos básicos para a elaboración dun proxecto

Os documentos básicos para a elaboración dun proxecto son: o anteproxecto, a folla de 
procesos e a memoria.

O  anteproxecto é  o  documento  que  recolle  toda  a  información  relativa  á  proposta 
desenvolvida previamente á  construción do produto.  Consta dos seguintes elementos: 
descrición do produto proposto, bosquexos do conxunto, deseños acoutados do conxunto 
e do despezamento, listaxe de materiais e ferramentas necesarios, cálculos e dimensións 
dos elementos técnicos, folla de presupostos e repartición de tarefas.

A folla de procesos é o documento que se emprega durante a construción. Nel descríbese 
como é cada unha das pezas que se van construír, con que ferramentas se van facer, que 
tarefas supón a construción e cal é o tempo requirido.

A memoria é o documento, posterior á realización do proxecto, en que se recolle toda a 
información referente á súa construción. Consta dos seguintes elementos: anteproxecto, 
folla de procesos, deseño final e descrición do funcionamento, prego de condicións, folla 
de avaliación e conclusións.

1.3 A tecnoloxía e o desenvolvemento sostible

O  desenvolvemento  sostible é  o  desenvolvemento  que  satisfai  as  necesidades  da 
sociedade  actual  sen  comprometer  a  capacidade  das  futuras  xeracións,  garantindo  o 
equilibrio entre o crecemento económico, o benestar social e o coidado do ambiente.

O uso da tecnoloxía ten unha serie de vantaxes e desvantaxes, tanto para o ser humano 
como para o ambiente:

Vantaxes do uso da tecnoloxía:

• Permite o avance das sociedades e mellora o nivel de vida das persoas.

• Mellora a calidade dos produtos e diminúe os custos de produción.

• Mellora os procesos de reciclaxe dos residuos xerados en distintas actividades.

• Permite  novas  formas  de  aproveitamento  enerxético  máis  respectuosas  co 
ambiente, como as plantas de biomasa, a enerxía solar ou a eólica.

• Favorece  a  creación  de  medios  de  transporte  que  utilizan  combustibles  máis 
respectuosos co ambiente, como os coches e as bicicletas eléctricos.

• Dá lugar a sistemas que permiten o control do consumo enerxético e a eliminación 
dos desfeitos químicos.

Inconvenientes do uso da tecnoloxía:

• Crea desigualdades socioeconómicas.

• Produce contaminación ambiental e polución e contribúe ao efecto invernadoiro e á 
destrución da capa de ozono.

• Xera residuos tóxicos e contamina as augas.

• Esgota os recursos naturais e favorece a deforestación.

 EXERCICIOS

Exercicio 1

Realiza unha táboa na cal indiques dous obxectos que foran fabricados polo ser humano 
para cubrir as súas principais necesidades: alimentación, vestido, transporte, lecer, saúde, 
comunicación, traballo e vivenda.

Exercicio 2

Relaciona no teu caderno cada operación coa fase do proxecto en que se realiza. A cada 
fase pode corresponderlle máis dunha operación.

Fases Operacións

• Análise.
• Deseño.
• Construción.
• Avaliación.

• Elaboración do presuposto.
• Procura de información e investigación.
• Planificación do traballo.
• Identificación do problema ou da necesidade.
• Montaxe das partes.
• Elaboración da memoria.
• Proposta de solucións.
• Comprobación do resultado.

Exercicio 3

Entre os documentos para elaborar proxectos atopamos o anteproxecto e a memoria. 
Responde as seguintes cuestións:

a) Que é un anteproxecto e que elementos ten?

b) Que é unha memoria e que elementos ten?

Exercicio 4

Indica  catro  exemplos  de  produtos  tecnolóxicos  que  respondan  de  forma  positiva  ao 
desenvolvemento sostible.

2. DIXITALIZACIÓN

2.1 Internet

Internet é un conxunto de redes de comunicación conectadas entre si, que lle permite a 
un computador acceder á información que estea nelas.

De entre todas as redes que existen na internet, a máis importante é a World Wide Web, 
www ou  simplemente,  a  web.  Ademais  da  www,  existen  outras  redes,  como  Skype, 
Whatsapp, etc.

2.2 Seguridade na internet

Na  internet  é  necesario  respectar  unhas  normas  que  nos  permitan  gozar  das  súas 
vantaxes sen sufrir os riscos que poidan derivar do seu uso. É conveniente ter en conta os 
riscos a que nos expomos e protexernos adecuadamente.

2.2.1 Protección da identidade e da privacidade

Ao acceder á internet debemos xestionar correctamente a nosa privacidade dixital,  os 
nosos datos persoais e a nosa identidade, pois imos deixando rastro deles nos sitios web 
que visitamos. A nosa  pegada dixital fórmase a partir das nosas interaccións na rede: 
comentarios publicados por nós e cara a nós en redes sociais, páxinas visitadas, rexistros 
de correo electrónico, etc.

As ameazas para a identidade e privacidade que xorden co uso dalgunhas ferramentas 
son diversas:

• Xeolocalización. É  unha  función  dos  nosos 
móbiles que se emprega para atopar enderezos 
ou  coñecer  as  condicións  climatolóxicas  no 
tempo  real.  Os  datos  proporcionados  pola 
xeolocalización  poden  ser  utilizados  por 
terceiros  para  monitorizar  as  persoas  e  as 
súas actividades.

• Phishing  e  pharming.  Trátase  de  dous 
métodos  relacionados  coa  suplantación  de 
identidade.  A  través  de  páxinas  web  ou  do 
envío de correos electrónicos que simulan ser 
de empresas ou institucións, téntase enganar o 
usuario para que revele información persoal e 
contrasinais. A diferenza do phishing, que depende de enganar os usuarios para que 
fagan clic en ligazóns maliciosas, o pharming pode ser completamente transparente 
para a vítima.

• Ciberacoso.  É  un  tipo  de  acoso  entre  menores  no  cal  se  utilizan  os  medios 
dixitais para  facerlle  dano  á  vítima,  conscientemente  e  de  forma  repetida  no 
tempo.

• Grooming.  Un adulto faise pasar por menor na internet ou tenta establecer un 
contacto  con  nenos  e  adolescentes  que  dea  pé  a  unha  relación  de  confianza, 
pasando despois ao control emocional e, finalmente, á chantaxe con fins sexuais.

• Sexting.  Consiste no  envío de fotografías ou vídeos producidos por un mesmo 
con  connotación  sexual a  través  do  teléfono  móbil  ou  doutro  dispositivo  con 
conexión á internet. O risco está en que, unha vez enviados estes contidos, poden 
ser utilizados de forma daniña polos demais.

2.2.2 Protección dos dispositivos

Os nosos dispositivos están expostos a ataques externos. O conxunto de programas que 
poden ser nocivos para os nosos dispositivos englóbase no termo malware que significa 
ameaza  informática.  Engloba  todo  aquel  software  creado  para  infiltrarse  nun 
equipamento  informático  coa  finalidade  de  modificar  o  seu  funcionamento  ou  a 
información que almacena, modificándoa, eliminándoa ou reenviándoa a terceiros sen o 
consentimento do seu propietario.

Os tipos de malware máis habituais son os seguintes:

• Virus. É un programa que se carga nun equipamento sen 
consentimento nin coñecemento do propietario. Pode vir 
en  arquivos executables  descargados  de  sitios  pouco 
fiables,  en  arquivos  que nos  pasou alguén e  xa  veñen 
infectados,  nalgún  arquivo  adxunto  a  un  correo,  etc� 
Algúns son só molestos, pero outros poden chegar a ser 
moi  daniños  e  destrúen  información  ou  toman  o 
control do sistema.

• Vermes.  Os vermes ou  worms  poden autopropagarse 
sen necesidade de infectar outros arquivos. Acaparan 
todos os recursos do ordenador e déixano inservible.

• Troianos.  Introdúcense  no  equipamento  camuflados  nun  programa 
aparentemente  inofensivo.  De  feito,  ao  executar  o  programa  en  cuestión,  este 
parecerá  funcionar  correctamente;  con  todo,  en  segundo  plano,  e  sen  que  nos 
decatemos diso, instalarase o troiano, cuxa misión é facilitar o control externo do 
noso equipamento sen a nosa autorización.

• Spyware.  É un tipo de programa molesto que se instala sen o coñecemento do 
usuario. Monitoriza e recompila datos do equipamento.

• Keylogger.  É un troiano que rexistra todas as letras do teclado que pulsamos e 
busca os nosos contrasinais e usuarios cando os tecleamos para acceder aos nosos 
datos persoais.

• Ransomware.  Este malware "secuestra" arquivos e pide un rescate por liberalos. O 
que fai é encriptar arquivos e non facilita a clave para o seu descifrado ata que se 
paga unha determinada cantidade de diñeiro.

Existen multitude de  ferramentas e boas prácticas que protexen os equipamentos. 
Ningunha ferramenta protexe ao 100 %, posto que os desenvolvedores de malware están 
constantemente evolucionando. Algunhas destas boas prácticas son:

• Instalar antivirus, cortalumes e actualizacións de software.

• Facer copias de seguridade.

• Revisar os arquivos e os ficheiros compartidos e descargados.

• Comprobar as descargas de software antes de executalas.

• Usar contrasinais seguros e ter precaución en redes wifi públicas.

• Descargar as aplicacións de forma segura.

2.3 Responsabilidade dixital

O uso  da internet como medio de comunicación dixital  fai  necesario establecer unhas 
normas  de  uso  adecuado  e  responsable desta,  tanto  no  ámbito  persoal  como  no 
educativo e  no laboral.  A responsabilidade dixital  inclúe aspectos como o respecto,  a 
privacidade, a participación responsable, os dereitos de autor ou a protección de datos.

Os tres piares que fundamentan a responsabilidade dixital son: a cidadanía dixital, a Lei de 
protección de datos e a Lei de propiedade intelectual.

• A  cidadanía  dixital pode  definirse  como  o  conxunto  de  normas  de 
comportamento que  están  relacionadas  co  uso  da  tecnoloxía.  Estas  normas 
organízanse en nove áreas xerais de comportamento que tratan de recoller toda a 
complexidade  do  concepto  e  as  implicacións  derivadas  do  bo  e  do  mal  uso  da 
tecnoloxía.

• A Lei orgánica de protección de datos persoais e garantía dos dereitos dixitais 
(LOPDGDD) é unha norma cuxo obxectivo é garantir e protexer a liberdade e os 
dereitos  fundamentais  referentes  ao  tratamento  dos  datos  persoais, 
especialmente o dereito á honra, á intimidade e á privacidade. Esta lei permítelle ao 
cidadán xestionar o seu tratamento, o seu dereito a acceder a eles, rectificalos, 
suprimilos  das  páxinas  ou  outro  tipo  de  actividade  comercial,  limitar  o  seu 
tratamento e decidir como poden ser utilizados.

• A Lei de propiedade intelectual regula os dereitos dos autores sobre as súas 
obras. Os recursos que habitualmente atopamos na internet (documentos, imaxes, 
animacións, sons, publicacións, aplicacións�) foron creados polo seu propio autor e, 
por iso, están suxeitos a unha normativa específica de explotación, divulgación e 
uso da creación. Os recursos poden estar publicados baixo tres tipos de licenzas 
distintas:

◦ Copyright. Hai que pagar pola obra e pedirlle permiso 
ao  autor  para  poder  utilizala.  Ademais,  non  se  pode 
redistribuír  nin  modificar,  só  se  pode  ter  para  uso 
persoal.

◦ Copyleft. A obra pódese modificar, copiar o seu contido 
e  compartir  con  outros  usuarios.  Mesmo  unha  obra 
modificada e mellorada se pode comercializar.

◦ Creative Commons. O autor da obra decide a protección 
que lle quere dar a esta (liberdade para citar, reproducir, 
crear obras derivadas, etc. baixo certas restricións). En 
todos os usos permitidos da obra hai que mencionar o 
autor.

 EXERCICIOS

Exercicio 5

Falar da internet é o mesmo que falar da web? Explícao.

Exercicio 6

Responde as seguintes cuestións:

a) Que é a xeolocalización entendida como ameaza para a identidade e a privacidade 
dun usuario da internet? 

b) En que se diferencian as prácticas de grooming e sexting?

Exercicio 7

Indica as diferenzas entre virus, vermes e troianos.

Exercicio 8

Explica os tres tipos de licenza baixo os cales poden publicarse recursos por parte do seu 
autor.

TECNOLOXÍA, DIXITALIZACIÓN E ROBÓTICA/2. DIXITALIZACIÓN Páxina 8

“Tipos  de  licenzas” (Elaboración 
propia)



3. ROBÓTICA

3.1. Automatismos

Un  automatismo é  un  dispositivo  capaz  de  funcionar  sen  a  intervención  de  ningún 
elemento externo. Por exemplo, a cisterna do váter, unha torradora, os sistemas de rega 
nos  parques,  a  iluminación  pública  ou  as  portas  automáticas  son  exemplos  de 
automatismos.

O  funcionamento  dun  automatismo  baséase  nun  conxunto  de  elementos  (eléctricos, 
electrónicos, mecánicos, pneumáticos, etc.) conectados entre si formando un sistema de 
control. Os sistemas de control poden ser de dous tipos:

• Sistema de lazo aberto:  o sistema emite unha saída sen verificar se o resultado 
obtido  alcanzou  ou  non  o  obxectivo.  Por  exemplo,  unha  lavadora  contén  un 
automatismo cuxo sistema de control é de lazo aberto porque realiza as tarefas de 
forma secuencial (enxaboado, enxugado, centrifugado, secado) sen comprobar se a 
roupa está ou non ben lavada.

• Sistema de lazo pechado:  o sistema emite unha saída mellorada, xa que ten en 
conta  se  o  resultado  alcanzou  o  obxectivo;  é  dicir,  posúe  realimentación.  Por 
exemplo,  un  sistema  de  calefacción  controlado  cun  termóstato  contén  un 
automatismo  cuxo  sistema  de  control  é  de  lazo  pechado  porque  funcionará  á 
condición de que o termóstato envíe un sinal ao sistema indicando que vai frío. En 
caso dunha suba de temperatura, por exemplo, o sistema de control detectará a 
calor e o sistema non se activará.

Os elementos que interveñen nun sistema de control agrúpanse en tres módulos: módulo 
de percepción ou entrada, módulo de control e módulo de actuación ou saída.

TECNOLOXÍA, DIXITALIZACIÓN E ROBÓTICA/3. ROBÓTICA Páxina 9

"Sistema de lazo aberto" (Elaboración propia)

"Sistema de lazo pechado" (Elaboración propia)



Módulo  de  percepción  ou  entrada.  Este  módulo  inclúe  os  sensores,  elementos 
encargados de captar parámetros da contorna e transformalos nun sinal que o sistema 
poida comprender; por exemplo, nun sinal eléctrico. Existen sensores de luz, de tacto, de 
obstáculos, de humidade, de temperatura, de distancia e de movemento. Por exemplo, os 
sensores que activan os coxíns de seguridade nos coches son sensores de movemento.

Módulo de control ou controlador. É o encargado de recibir os sinais transformados do 
módulo de percepción,  para logo actuar en consecuencia.  Por exemplo,  no sistema de 
control dunha aspiradora intelixente, o módulo de control recibirá o valor da cantidade de 
po do chan en forma de sinal eléctrico. Dependendo deste valor, emitirá unha orde ao 
módulo de saída co fin de regular a potencia de absorción do po.

O  módulo  de  control  pódese  compor  de  circuítos  electrónicos  ou  de  tarxetas 
programables. A diferenza dos circuítos electrónicos, as tarxetas programables permiten 
mellorar o automatismo deseñado e o seu funcionamento cun simple cambio no programa 
da tarxeta.

Módulo  de  actuación  ou  saída. Este  módulo  inclúe  os  actuadores,  elementos 
responsables de modificar o valor medido e achegalo ao valor desexado. Os principais 
tipos de actuadores son as luces led (para iluminar e visualizar números e letras),  os 
motores (para producir movemento) e os zumbadores (para emitir son). Por exemplo, o 
control  automático das luces do coche nun túnel  ten por actuadores os focos led do 
automóbil.

3.2 Robots

Un  robot é un dispositivo cun sistema de control programable que permite manipular 
obxectos e realizar determinados traballos interactuando coa contorna a través dos seus 
sensores e actuadores. Ten, polo tanto, tres módulos: o módulo de percepción, o módulo 
de control e o módulo de actuación.

O  módulo de percepción está formado por sensores de infravermellos e sensores de 
ultrasóns que serven para detectar obstáculos, e por cámaras que permiten recoñecer 
obxectos.

O  módulo  de  control  do  robot (ou  tarxeta  controladora  programable)  consiste  nun 
circuíto electrónico que reúne as funcionalidades básicas dun computador (unidade de 
proceso e memoria). Este módulo procesa os sinais que lle chegan dos sensores e calcula 
as ordes que debe darlles ás diferentes partes do robot (actuadores) segundo o programa 
que teña almacenado a tarxeta programable.

O  módulo  de  actuación inclúe  principalmente  motores  que  permiten  o  seu 
desprazamento ou o seu movemento articulado.

Vexamos, por exemplo, o funcionamento dun robot que move paquetes. Cando o sensor 
detecta  que  chegou  unha  caixa,  acciona  o  brazo  robot  para  collela  e  movela  ata  a 
carretilla eléctrica. Os elementos que interveñen neste proceso son:

• Sensor: detecta a caixa e a súa colocación.

• Controlador:  comproba  que  a  caixa  está  no  lugar 
correcto e envía un sinal ao actuador para que mova 
os motores.

• Actuador: ao recibir o sinal do controlador, move os 
motores e acciona o brazo robot e as garras.

3.2.1 Tipos de robots

Pódense distinguir distintos tipos de robots de acordo coas súas aplicacións:

• Androides. Son robots con aspecto humano. Están deseñados para realizar tarefas 
ou movementos propios dun ser humano.

• Móbiles.  Son robots capaces de desprazarse polo chan.  Dispoñen de rodas para 
facelo e os seus actuadores son motores.

• Aéreos. Son vehículos aéreos non tripulados. Os drons inclúense neste grupo.

• Médicos. Utilízanse en medicina e requiren unha tecnoloxía moi especializada.

• Domésticos. Empréganse nos fogares para realizar tarefas específicas (aspiradores, 
limpadores de piscinas ou cortadores de céspede).

• Industriais.  Son robots que se utilizan nunha contorna de fabricación industrial. 
Adoitan ter brazos articulados e están desenvolvidos para aplicacións específicas 
como soldar, manexar materiais, unir pezas, pintar e outros.

• Espaciais. Utilízanse en misións no espazo, en condicións concretas e diferentes á 
do noso planeta.

• Educativos. Son robots deseñados para ensinar robótica nos centros educativos.

 EXERCICIOS

Exercicio 9

a) Que é un automatismo? Pon un exemplo.

b) Explica a diferenza entre un automatismo con sistema de control de lazo aberto e 
un automatismo con sistema de control de lazo pechado. Pon un exemplo de cada 
un deles.

Exercicio 10

Clasifica os seguintes automatismos en sistemas de lazo aberto ou pechado:

• Sistema de rega dos parques con programador horario

• Limpaparabrisas do coche con sensor de choiva

• Secador de mans con premedor

• Semáforo

• Aspiradora con sensor de po

• Radiador eléctrico con dúas posicións de funcionamento

• Coxín de seguridade en vehículos

• Desbloqueo dun dispositivo con recoñecemento facial

• Lavalouzas

Exercicio 11

a) Que son os sensores dun sistema de control? 

b) Que tipos de sensores existen?

Exercicio 12

Que é un robot e que partes ten?

SOLUCIÓNS

Exercicio 1

Necesidades Obxectos

alimentación microondas, frigorífico

vestido pantalón, camisa

transporte avión, tren

lecer videoxogos, parques temáticos

saúde xabón, medicamentos

comunicación xornal, radio

traballo ferramentas, ordenador

vivenda apartamento, casa

Exercicio 2

• Fase de análise: procura de información e investigación; identificación do problema 
ou a necesidade; proposta de solucións.

• Fase de deseño: elaboración do presuposto; planificación do traballo.

• Fase de construción: montaxe das partes.

• Fase de avaliación: elaboración da memoria; comprobación do resultado.

Exercicio 3

a) O anteproxecto é o documento que recolle toda a información relativa á proposta 
desenvolvida  previamente  á  construción  do  produto.  Consta  dos  seguintes 
elementos:  descrición  do  produto  proposto,  bosquexos  do  conxunto,  deseños 
acoutados  do  conxunto  e  do  despezamento,  listaxe  de  materiais  e  ferramentas 
necesarios,  cálculos e dimensións dos elementos técnicos,  folla de presupostos, 
repartición de tarefas.

b) A memoria é  o documento, posterior á realización do proxecto, en que se recolle 
toda a información referente á súa construción. Consta dos seguintes elementos: 
anteproxecto, folla de procesos, deseño final e descrición do funcionamento, prego 
de condicións, folla de avaliación, conclusións.

Exercicio 4

Paneis solares, bolsas reutilizables, coches eléctricos e bombillas LED. 

Exercicio 5

Non.  Internet é un conxunto de redes de comunicación conectadas entre si, das cales a 
máis importante é a web. 

Exercicio 6

a) Ademais  de  ser  unha  función  dos  nosos  móbiles  que  se  emprega  para  atopar 
enderezos ou coñecer as condicións climatolóxicas en tempo real, a xeolocalización 
permítelles a terceiros monitorizar osnosos movementos e as nosas actividades.

b) Tanto o  grooming  e  sexting  son prácticas de risco que implican ameazas para a 
identidade e privacidade dunha vítima por parte dun delincuente. No  grooming, o 
delincuente é un adulto que se fai pasar por menor e a vítima un menor de idade; no 
sexting, a vítima e o delincuente poden ser ou non menores de idade. Mentres que 
no  sexting  existe  voluntariedade  no  envío  das  mensaxes,  imaxes  e  vídeos  de 
connotación sexual da vítima ao delincuente, no grooming non hai ningún envío. No 
grooming  lábrase unha relación de confianza entre o delincuente e a vítima que 
remata nun control emocional e nunha chantaxe con fins sexuais. No  sexting, en 
lugar da chantaxe, as mensaxes, imaxes e vídeos que recibe o delincuente poden ser 
utilizados para facerlle dano á vítima.

Exercicio 7

Os virus, os vermes e os troianos son tres tipos de ameazas informáticas para os nosos 
dispositivos. Diferéncianse tanto na forma de propagarse como nos efectos que producen 
nos equipamentos.

En canto á forma de propagarse: 

• Os  virus veñen en arquivos executables descargados de sitios pouco fiables,  en 
arquivos  xa  infectados  que  nos  pasou  alguén  ou  nalgún  arquivo  adxunto  a  un 
correo; os vermes autopropáganse sen necesidade de infectar outros arquivos, e os 
troianos introdúcense no equipamento camuflados nun programa aparentemente 
inofensivo.

En canto aos efectos que producen nos nosos equipamentos: 

• Mentres  que  os  virus  pretenden  alterar  ou  destruír  arquivos,  os  vermes  van 
encamiñados  a  consumir  recursos  do  equipamento  e  os  troianos  facilítanlles  a 
terceiros o control externo do noso equipamento sen a nosa autorización.

Exercicio 8

Os  recursos  poden  estar  publicados  baixo  tres  tipos  de  licenzas  distintas:  Copyright, 
Copyleft e Creative Commons.

A licenza que proporciona un maior nivel de protección dos dereitos do autor sobre a súa 
obra é o Copyright, pois terceiras persoas teñen que pagar por ela para adquirila e pedirlle 
permiso ao autor para poder utilizala. Ademais, non se pode redistribuír nin modificar, só 
se pode ter para uso persoal.

A licenza que proporciona un menor nivel de protección dos dereitos do autor sobre a súa 
obra é o  Copyleft, pois a obra pode ser modificada por terceiros, copiar o seu contido e 
compartilo  con  outros  usuarios.  Incluso  unha  obra  modificada  e  mellorada  se  pode 
comercializar.

A  licenza  que  proporciona  un  nivel  de  protección  intermedio  entre  o  Copyright  e  o 
Copyleft  é  a  licenza  Creative  Commons.  Baixo  esta  licenza,  o  autor  da  obra  decide  a 
protección que lle quere dar a esta (pode ou non dar liberdade para citar, reproducir, crear 
obras derivadas, etc. baixo certas restricións). Ademais, en todos os usos permitidos da 
obra hai que mencionar o autor.

Exercicio 9

a) Un automatismo é un dispositivo capaz de funcionar sen a intervención de ningún 
elemento  externo.  Por  exemplo,  unha  cociña  vitrocerámica  é  un  automatismo 
porque despois de acendela está quentando de forma continuada sen intervención 
externa ata que decidamos apagala.

b) O funcionamento dun automatismo baséase nun conxunto de elementos (eléctricos, 
electrónicos,  mecánicos,  pneumáticos,  etc.)  conectados  entre  si  formando  un 
sistema de control. Os sistemas de control poden ser de lazo aberto ou de lazo 
pechado.

Un sistema de lazo aberto emite unha saída sen verificar se o resultado obtido 
alcanzou ou non o obxectivo, mentres que un sistema de lazo cerrado emite unha 
saída mellorada que si ten en conta se o resultado alcanzou ou non o obxectivo. Por 

exemplo, un lavalouzas é un sistema de lazo aberto porque realiza as tarefas de 
forma  secuencial  sen  comprobar  se  a  louza  está  ou  non  ben  lavada;  porén,  o 
limpaparabrisas  dun coche con sensor  de  choiva  é  un sistema de lazo pechado 
porque funcionará coa condición de que o sensor detecte a presenza da choiva e 
aumentará  ou  diminuirá  a  velocidade  segunda  haxa  máis  ou  menos  choiva 
depositada no cristal.

Exercicio 10

• Sistema de rega dos parques con programador horario → sistema de lazo aberto

• Limpaparabrisas do coche con sensor de choiva → sistema de lazo pechado

• Secador de mans con premedor → sistema de lazo aberto

• Semáforo → sistema de lazo aberto

• Aspiradora con sensor de po→ sistema de lazo pechado

• Radiador eléctrico con dúas posicións de funcionamento → sistema de lazo aberto

• Coxín de seguridade en vehículos→ sistema de lazo pechado

• Desbloqueo dun dispositivo con recoñecemento facial→ sistema de lazo pechado

• Lavalouzas → sistema de lazo aberto

Exercicio 11

a) Os sensores dun sistema de control son os elementos do módulo de percepción que 
se encargan de captar parámetros da contorna e transformalos nun sinal que o 
sistema poida comprender. 

b) Existen sensores de luz, de tacto, de obstáculos, de humidade, de temperatura, de 
distancia e de movemento. 

Exercicio 12

Un robot é un dispositivo cun sistema de control programable que permite manipular 
obxectos e realizar determinados traballos interactuando coa contorna a través dos seus 
sensores e actuadores. Ten tres módulos: o módulo de percepción, o módulo de control e 
o módulo de actuación.

